
Almanna- og heilsumálaráðið

	
	Tórshavn, tann 7. november 2007
J.Nr.: 0.23-200600756/13
(at tilskila í svari)

Viðgjørt: RT



(Uppskot til)

Kunngerð um eldrasambýli
Við heimild í § 32, stk. 1 og 4 í “Lov for Færøerne om offentlig forsorg” smbr. lógarkunngerð nr. 100 frá 2. mars 1988, sum seinast broytt við løgtingslóg nr. 31 frá 30. apríl 2007, verður ásett:

§ 1. Eldrasambýli eru bústovnar, ið hýsa fólkapensiónistum við ellisbrekum, ið hava tørv á starvsfólki at hjálpa teimum í dagligu tilveruni.
Stk. 2. Í heilt serligum førum, kunnu eldrasambýli eisini hýsa røktarkrevjandi fyritíðarpensiónistum.

§ 2. Eldrasambýli verða stovnsett av kommunu ella kommunum, eftir góðkenning landsstýrismannsins.

Stk. 2. Landsstýrismaðurin og stovnsetarin av eldrasambýlinum eftir stk. 1 gera í felag reglugerð fyri heimið, ið skal endaliga góðkennast av landsstýrismanninum.
§ 3. Avgerð um upptøku á røktarheim, ellisheim, heim fyri minnisveik og eldrasambýli, verður tikin av eini upptøkunevnd við 6 limum, ið er skipað undir Nærverkinum.
Stk. 2. Í upptøkunevndina verða hesi vald fyri 4 ár:
1) Trý umboð við røktarfakligari útbúgving, tilnevnd av kommununum í upptøkuøkinum,
2) avvarðandi økisleiðari í Nærverkinum, tilnevndur av landsstýrismanninum, 
3) ein røktarheimsleiðari, tilnevndur av landsstýrismanninum og
4) ein kommunulækni, tilnevndur av landsstýrismanninum.
Stk. 3. Upptøkunevndin skipar seg sjálv við formanni og skrivara.

Stk. 4. Nærverkið rindar limum í upptøkunevndini fundarpening, sambært galdandi reglum hjá landinum um nevndarsamsýningar.
Stk. 5. Um limur í upptøkunevnd álvarsliga misrøkir hetta álitisstarvið, kann landsstýrismaðurin seta viðkomandi frá og taka stig til, at nýggjur limur verður valdur í upptøkunevndina.

§ 4. Semjast kommunurnar ikki um at velja umboð í upptøkunevndina, samb. § 3, stk. 2, verður framt ein atkvøðugreiðsla. 
Stk. 2. Valið eftir stk. 1, fer fram á henda hátt:
1) Hvør kommuna fær tillutað eitt atkvøðutal, ið svarar til talið á íbúgvunum í kommununi, sum høvdu valrætt til Løgtingið tann 1. januar sama árið.

2) Ein kommuna kann í mesta lagi atkvøða fyri tveimum valevnum.

3) Atkvøðugreiðslan fer fram við at kommunan kunnar Almanna- og heilsumálaráðið um, hvørji valevni kommunan atkvøður fyri, og hvussu nógvar atkvøður hesi fáa.
§ 5. Valdar verða samanlagt 5 upptøkunevndir, sum virka sum felags upptøkunevndir fyri øll eldrabúpláss innan ávísu økini. 

Stk. 2. Økini eftir stk. 1. eru:
1) Øki 1: Tórshavnar Kommuna.

2) Øki 2: Sørvágs Kommuna, Miðvágs Kommuna, Sandavágs Kommuna Vestmanna Kommuna, Kvívíkar Kommuna og Sunda Kommuna.

3) Øki 3: Eysturoyggin við undantak av Sunda Kommunu og Eiðis Kommunu.

4) Øki 4: Norðoyggjar.

5) Øki 5: Suðuroyggin.

Stk. 3. Til upptøku á eldrasambýli er Eiðis kommuna partur av øki 2. Til upptøku á røktarheim, ellisheim og heim fyri minnisveik, er Eiðis kommuna partur av øki 3.

Stk. 4. Neyðugt er ikki, at umsøkjarin eftir § 1 býr í sama øki sum eldrasambýlið, har søkt verður um upptøku á, liggur í.
§ 6. Upptøkunevndin ger eina innanhýsis starvsskipan fyri arbeiðið nevndarinnar.
Stk. 2. Starvsskipanin eftir stk. 1. skal góðkennast av landsstýrismanninum.
§ 7. Fyrsta rætt til upptøku á eldrasambýli hava fastbúgvandi í kommununi har eldrasambýlið liggur.
Stk. 2. Eru fleiri kommunur ánarar av einum eldrasambýli, hava fastbúgvandi úr ánarakommunum fyrsta rætt til upptøku á eldrasambýlið.

Stk. 3. Fólk, sum eru fastbúgvandi í aðrari kommunu í upptøkuøkinum kunnu fáa umlætting ella búpláss á eldrasambýlinum, um pláss er tøkt, og tey annars lúka upptøkutreytirnar.
Stk. 4. Í heilt serligum førum kunnu fólk, sum ikki eru fastbúgvandi í upptøkuøkinum, fáa umlætting ella búpláss, um pláss er tøkt, og tey annars lúka upptøkutreytirnar.
§ 8. Umframt ásetingarnar í § 7, gera upptøkunevndin og Nærverkið í felag upptøkutreytirnar fyri eldrasambýlið, sum skulu góðkennast av landsstýrismanninum.
Stk. 2. Landsstýrismaðurin kann gera av, at kærur um avgerðir hjá upptøkunevndini kunnu leggjast til eina kærunevnd.
§ 9. Tá pensiónistar, sum ikki hava bústað í kommununi, koma á eldrasambýli at búgva, krevst ein skrivlig váttan frá viðkomandi kommunu um at gjalda partvíst til útreiðslurnar av húsinum.
Stk. 2. Gjaldið sambært stk. 1 verður avtalað millum kommunurnar. Um kommunurnar ikki semjast um gjaldið, verður hetta ásett av landsstýrismanninum.

Stk. 3. Fyriliggur ongin skrivlig váttan sambært stk. 1, kann búfólkið ikki flyta inn á eldrasambýlið.
§ 10. Búfólk rinda kommununi fyri olju, el, mat og til felags útreiðslur. 

Stk. 2. Gjaldið eftir stk. 1 verður goldið áðrenn 1. í tí mánaði goldið verður fyri.
Stk. 3. Fyri uppihald rindar hvørt búfólk í mesta lagi kr. 3.500,00 um mánaðin. Fyri hjún, har bæði eru pensiónistar, har annað er á røktarheimi ella eldrasambýli, verður gjaldið í mesta lagi kr. 2.500,00. Frá 1. januar 2009 verður gjaldið javnað í kunngerð um áseting og javning av almannaveitingum.

Stk. 4. Einki depositum verður goldið við innflytan. Um eitt búfólk ynskir at innrætta býlið á ein serligan hátt, kann tó verða kravt at búfólkið rindar depositum fyri møguligar eykaútreiðslur í sambandi við broytan av býlinum aftur til uppruna stand.

Stk. 5. Búfólkið rindar fyri býlið frá fyrsta degi í mánaðinum eftir, at flutt verður inn.

Stk. 6. Um búfólkið flytur úr býlinum ella andast, skal gjaldast til endan av mánaðinum.

§ 11. Høvuðsdyrnar, og allar neyðdyr í bygninginum, skulu vera atkomuligar hjá øllum brekaðum.
Stk. 2. Allar dyr, í teimum pørtum av bygninginum har búfólk hava atgongd, skulu hava koyristólsbreidd.
§ 12. Felagslutir, ið eru játtaðir sambýlinum sum heild, eru ogn hjá eldrasambýlinum, og ikki ogn hjá tí einstaka búfólkinum.
§ 13. Nærverkið letur starvsfólk til dag-, kvøld-, og náttarvakt og fyrisitur røktina á heiminum. Kommunan rindar náttarvakt sambært rokning frá nærverkinum.
Stk. 2. Heimatænasta á eldrasambýlum verður veitt sambært lóg fyri Føroyar um almenna forsorg og sambært løgtingslóg um heimasjúkrasystratænastuna.
§ 14. Rakstrarútreiðslurnar av húsinum verða rindaðar av kommununi ella sjálvsognarstovninum, ið eigur húsini. 

Stk. 2. Eru fleiri kommunur saman um raksturin av húsinum, gera kommunurnar sjálvar ein býtislykil fyri rakstrarútreiðslurnar 

Stk. 3. Kommunan ella sjálvsognarstovnurin og Nærverkið avtala sínamillum nærri mannagongdir í sambandi við umsiting av dagliga húsarhaldinum, av uppihaldsgjaldinum í sambandi við umlætting og av uppihaldsgjaldinum hjá fastbúgvandi búfólkunum.
§ 15. Henda kunngerð kemur í gildi 1. januar 2008. Samstundis fer úr gildi kunngerð nr. 67 frá 18 mai 2006 um eldrasambýli, sum broytt við kunngerð nr. 71 frá 30. mai 2006.

7. november 2007

